Дәреснең темасы:Хәтерләүдән курыкма син...
                                                                             Гайнанлва Р.М.
                                                             Алабуга районы Морт урта мәктәбе

                                                              тарих укытучысы
Җәмгыятьтә кыйммәтләр үзгәреп торган чорда яшь буында патриотизм хисләре тэрбияләу мәктәп, укытучылар алдына яңадан яңа бурычлар  куя. Бу бурычларны бары тик җирле материалларга нигезләп кенә тормышка ашырырга мөмкин . Моның өчен мин һәр тема артыннан  дәрес конференция  уздырам . Бу дәрес укучыларның эзләнү- тикшеренү материалларына нигезләнгән була.
Максаты: Татарстан һәм  Россия тарихыннан үткән материалларны  системага салу ;буыннар бәйләнеше,үз гаиләң, авылың белән,Ватаныбызның үткәне, хәзергесе белән горурлану хисләре тәрбияләү. Дәрес укучыларның күзаллауларын, мөстәкыйль фикерләү, иҗади эзләнү сәләтләрен үстерүгә юнәлтелгән.  Дәрескә  әзерлек чорында укучыларның заманча информацион җиһазлар белән эш итү күнекмәләрен арттыру.
Җиһазлау: күргәзмә материал, компьютер, мультимедиа проекторы,  интерактив такта, фоторәсемнәр, видеотасма.
Дәрескә әзерлек  ике атна алдан башлана, класс төркемнәргә бүленеп биремнәр ала.

Укытучының кереш сүзе: Кадерле балалар бүген бездә гадәти булмаган дәрес, темага игътибар итик, аның үзенә күрә бер фәлсәфи мәгьнәсе бар.
Авыл тарихы: аның үткәне, бүгенгесе, киләчәге безне кызыксындыра. Авылның хәтерен , тарихын саклый торган урыннарның иң изгесе- аның зираты. Зираттагы һәр кабер ташы үзе бер тарих. Без төркемнәргә бүленеп кабер ташларын өйрәндек, алар аша үз тарихыбызны барладык. Сүзне беренче төркем җитәкчесе Айзиләгә бирик. 
Айзилә авыл тарихы турында сөйли: Казан исәпкә алу кенәгәсендә  Морт авылы 1603 елда очрый. Анда ул “Морлы –Морты” дип бирелә. Ләкин авылның барлыкка килүе тагын да иртәрәк вакытка туры килүе мөмкин. Урман буенда Мәмет елгасы агуын беләбез, ә елгалар шул урында урнашкан кеше исеме белән аталуы мәгълүм. Мәмәк , Мәмет төрки халыкларда киң таралган  исемнәр. Ә инде авылның акрынлап  югарырак урынга урнашуын күрәбез, чөнки Явыз Иван баскаклары Казан –Мамадыш юнәлешендә урман буйларына алданрак килеп чыкканнардыр күрәсең. Кешеләр хуҗалыклары белән икенче урман буена, читкәрәк күченгәннәрдер. Беренче күченүчеләрнең исемнәре белән урамнар исемнәре аталган: Моксин һәм  Бәкер. Авыл исеме соңрак кушылгандыр ахрысы  һәм аның иң кулае авылның географик урыны белән бәйле булуыдыр. Акай тау башыннан күз ташласак авыл үзәнлектә утыра, авыл эчендә 3-4 күлнең булуы билгеле. Муртайган агачларның шактый күп булуы бу исемнең килеп чыгуына этәргәндер, чөнки халык телендә мондый җырлар да йөргән:   Мурт-мурт муртайган , Мурт кызлары картайган

Икенче аңлатма –ул умарта сүзеннән  алынган булуы мөмкин, чөнки умарта үрчетү борын-борыннан авыл халкының төп шөгыле булып исәпләнгән.

Ничек кенә булмасын безнең авыл бүгенге көндә бик матур исем-Морт авылы дигән исемне йөртә. Шунсы кызыклы янәшә тирәдә, гомумән Татарстанда андый исемдәге авыллар юк.

Инзар: сүзне икенче төркем  җитәкчесе Линарга бирәбез (ул авыл зираты турында сөйли)

Һәр авылның төп билгесе аның зираты булу. Әби-бабайларның искә алуы буенча урман буенда да (иң беренче авыл урнашкан урында) кабер ташлары булу мәгълүм, ләкин ул урыннар бүген инде сакланмаган. Ә инде икенче зират авыл уртасында урнашкан. Ул зиратның тулу факты  турында менә нәрсә билгеле :Хабибрахманов Галиәхмәт абый әйтүенчә бер район вәкиле килеп :”Әйдәгез зират урынына хастәханә салыйк аның срогы үтте инде, чөнки зиратларны 100 елдан ябарга мөмкин дигән документ бар “ дигән. Авыл халкы риза булмаган .Бу 1950 елларда булган хәл, димәк 100 елны алып атсак 1850 елларда тулган, ә яңа зират шул елларда ачылган булырга тиеш. Зират сүзен мин аңлатмалы сүзлектән карадым,  ул “үлгәннәрне күмү урыны, каберлек дигәнне аңлата.
Укытучы:кабер ташлары ни сөйли соң Айзилә?

Айзилә: без кабер ташларын өйрәнүне түбәндәге төркемнәргә бүлеп башкардык.

-авылның социаль  катламнары, ягъни мөмкинлекләре буенча куелган кабер ташлары
-кабер ташларында орнаментлар, тамгалар

-ташларда язылган шигъри юллар

-хәзерге заманда куелган ташлар

-Ленинград балаларына куелган таш

(Һәр сорау буенча укучылар чыгыш ясыйлар , компьютерда ясаган презентацияләрен күрсәтәләр)

Рөстәм:1900-1920 еллар авыл халкының социаль катламнарга аерылган чоры. Без аны кабер ташлары  буенча бик яхшы күрәбез. Игътибар итегез агач кисәгенә ясалган тамга, табигый ташка ясалган тамга һәм билгеле инде дүрткырлы биек итеп ясалган, язылган,төрле орнаментлар белән бизәлгән ташлар. Бу ташлар ярлы-ябагай һәм бай кешенең соңгы юлга озатылганлыгын күрсәтә.
“Безнең күк сездә килерсез монда, караңгы җиргә, көндә дога кыйл”

“Ләә илләһе иллааллаһе Мөхәммәдереуллаһе!

“Бу кабердә әфәрийн Габдехаҗхар җәсәде”

“Бу кабердә Мөхәммәт закир Мөхәммәткәрим углы 1927 елда җәй аенда 75 яшендә дөнья куйды”

Бу язмаларны укырга миңа авылыбызның имам хатибы Хәйдәр абый ярдәм итте.

Айсылу: Мөселманнарда яфрак, чәчәктән орнаментлар ясау күзәтелә. Шунсы кызыклы менә бу ташка ясалган кашкарый рәсеме зәңгәр төскә буялган, 100 ел торса да аның төсе  үзгәрмәгән. Нинди буяу белән буяганнар аны, монсы безгә сер булып кала бирә. Ярымай- изге символ. Аның турында менә нинди риваять сакланган. Ярымай исламга Византиядән кергән. Риваять буенча, Мөхәммәт пыйгәмбәр каферләрне инандыру өчен айны урталай бүлеп, җиләненең җиңенә тыккан имеш, шул вакыттан ул ярымай формасында калган. Ә менә 1933- еллар тирәсендә , сугыш елларында куелган кечкенә ташларда йолдыз күрәбез. Ә соңгы елларда куелган ташларда мәчет манаралары сүрәте еш очрый.
Вәсилә: Зиратта ташлар өч төрле графика белән язылган. Беренчесе гарәп графикасы, ул безнең борынгы бабаларыбызга 9 гасырда  ук кереп, мең ел кулланышта була. 1920 елда ул үзгәреш кичерә, яңа имля алфавиты кабул ителә. Ә инде 1927 елдан латин графикасы кертелә, ул яңалиф дип йөртелә, ә инде 1940 елда рус графикасына нигезләнгән язу кабул ителә. Күрәсең 20 ел эчендә өч төрле алфавит алыштыру җиңел булмагандыр. Менә шуңадыр инде зиратта без өч төрле графика белән язылган ташларны шактый очраттык, берсен булмаса икенчесен укучылар булыр дип уйлагандыр инде күрәсең.1999 елда яңадан латин графикасына кайту өчен тырышлыклар куелды , ләкин барып чыкмады бу эш.

Азамат: Иң якын кешеләреңне югалту билгеле бик авыр, шуңа күрә кешеләр үзләренең эчке кичерешләрен шигъри юлларга салып кабер ташларына салганнар, мин аларны  язып алдым кайберләрен укып китәм.

“ Чү! әкрен җил исмә
          монда әнием күмелгән ,
             синең кадерле кызыңның
         кайнар яше түгелгән.”

                 “И анам, назлы анам, моңлы анам, бәгърем анам,
              күрсә күзем бу кабреңне,өзелә үзәгем, янам.

                Күзең нурлы, үзең моңлы, кулың йомшак иде.
                                Әнкәем, гүр эченнән тавыш бирче балам диеп,бәбкэем.

            Бик ераклардан күренә әнием кабрең ташы
                      шуңа тамсын күз яшемнең иң ачы һәм татлысы.”
Хәзерге заман ташлары ни сөйли соң? Менә 70 еллар ташлары, алар бертөсле итеп ясалган, аксакаллар әйтүенчә аны авылда шактый кеше ясаган.Калыпка ком, цемент болгатып салганнар да юеш килеш язып, кара буяу белән буяганнар. Ә инде 90 елларда  без биек, төрле төстәге мәр-мәр ташлар күрәбез. Аларда төрле орнаментлар, кешенең исем фамилиясе, туган һәм үлгән елы язылган. Кайбер ташларда кеше сүрәте дә ясалган. Минем  бер китапта мөселманнарга сүрәт ясау ярамый дип укыганым бар. Ни өчен дисезме: анда сүрәт җан сорап торыр, фәрештәләрне куркытыр дигән. Белмим ышаныргамы юкмы?
Моннан 60 ел булып узган вакыйгалар эзе безнең авыл зиратында нык уелып калган.Экранга карагыз, Ленинград балаларына куелган кабер ташы.(Маликов Линар сөйли)

Сугыш башлануга бер атна вакыт үтми Ленин исемен йөрткән шәһәр куркыныч астында кала. Әмма Ленинград халкы беренче чиратта үзенең иң зур, иң газиз байлыгын-балаларны тылга озата.

1943 елның октябрь аенда Морт авылына Алабуга пристаненнан балаларны ат чаналарына туннарга төреп алып киләләр. Алар мәктәптә авыл балалары белән бергә укыйлар,җәен колхоз басуларында эшлиләр, шул елларда мәктәптә рус класслары ачыла. Сугыш беткәч балалар өйләренә кайтып китә, ә менә берничә бала мәңгегә Морт зиратында ятып кала. Аларның каберләре зират читендә тимер рәшәткә белән әйләндереп алынган һәм аның өстенә мәр-мәр таш куелган. Бу ташны мәктәп укучылары 1988 елда үзләре колхоз басуларында бәрәңге җыеп алган акчага ясатканнар.
Бу таш безгә Бөек Ватан сугышы елларын хәтерләтә, гүя сугышлар булмасын, илебез күге аяз булсын , балалар гомере өзелмәсен ди. Ташта:”Бу кабердә Бөек Ватан сугышы елларында Ленинград шәһәреннән эвакуацияләнеп килгән балалар күмелгән” ташны Морт урта мәктәбе коллективы куйды “ диелгән.
Яңа  зиратның кайчан ачылуын өйрәнгәндә, менә нинди хәл турында белдек . Аны без Әҗмән бабай турында риваять дип атадык. Бу турыда Диләрә сөйләр.

Гайсә бабай безнең исәпләүләр буенча 1850 елларда яшәгән булырга тиеш. Хәлле тормышта яшәгән бабай : ике катлы йорты, таш келәтләре хәзер дә исән-сау тора. Морт урманында умарталыгы, авыл халкы бу урынны аның исеме белән бүген дә  Гайсә пручигы дип йөртә. Халыкны төрле салымнар белән җәфалаган дин әһелләренә карата бик ачулы булган Гайсә . Аны еш кына куркытканнар да, ләкин ул һәрвакыт үз фикерендә калган. Шул үзсүзле булганы өчен “Әҗмән” дип атаганнар да инде аны. Соңгы чиккә җиткәч “Без  сине зиратка күмдермибез “ дигәннәр аңа. Ә Әҗмән бабай аптырап тормаган  “Ярар Акай тау башында урын күп , шунда күмәрсез “-, дигэн. Чынлап та Гайсә картны Акай тау башына күмәләр. Аның кабере өстендә карама агачы ,гүя мине дә онытмагыз дип,баш иеп тора.
Инзар: Безнең бурыч , хәтерләп тору. Моның өчен нишләргә соң? Минем әбием абыстай , ул миңа менә нинди киңәшләр бирде, мин аларны кагыйдә рәвешендә яздым, экранга карагыз әле.(укый)
1.Мәет яткан кабер өстенә утыру һәм басып йөрү тыела.
2.Зиратта кычкырып сөйләшү, көлү ярамый.

3.Каберләрне чиста тоту кирәк

4. Зиратка алып барган буяу , су савытларын, чүпләрне махсус  урынга ташларга кирәк.

5. Каберне чардуган белән уратып алу һәм таш кую  бу дөньядан киткән якыннарыбызның кайда күмелгәнен белү өчен кирәк.
Йомгаклау сүзе:дәресебезнең темасы : Хәтерләүдән курыкма син

                                                                   Ил  үткәнен онытма син  дип атала.           

Тарих ул-хәтер. Хәтерләрне яңартып , искә төшереп торучы урыннарның берсе ул безнең зиратларыбыз. Безнең үткәнебез, ул- ил үткәне. Һәркем үз тарихын үзе яза. Киләчәк буыннар алдында кызарырлык булмасын. Авылыбыз, йортыбыз, урамыбыз, зиратыбыз чиста, һәрвакыт тәртиптә булсын. Үткәннәрне бәйләп торган нәсел җебе- нәсел тамырлары өзелмәсен.

